Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Alberto Catalán Higueras jaunak egindako galderaren erantzuna, Foru Diputazioak emana, bekak direla-eta Nafarroako Unibertsitateko familiek aurkeztutako errekurtsoaren aurka ez egiteko asmoari buruz Gobernuaren eledunak egindako adierazpenei buruzkoa. Galdera argitaratu zen 2017ko martxoaren 24ko 49. Nafarroako Parlamentuko Aldizkari Ofizialean.

ERANTZUNA

Unión del Pueblo Navarro (UPN) talde parlamentarioak 9-17/PES-00100 galdera egin du. Hona Nafarroako Gobernuko Hezkuntzako kontseilariaren informazioa:

Hezkuntza Departamentua bat dator galderan aipatzen diren Nafarroako Gobernuko eledunaren adierazpenekin. Eta bat dator zeren eta eledunak 2017ko otsailaren 22ko prentsaurrekoan egin zuena izan baitzen gai horri buruz Departamentuak berak baloratutako jarrera adierazi.

Otsailaren 21ean ezagutu zen bekak zirela-eta Nafarroako Unibertsitateko familiek aurkeztutako errekurtsoa. 22ko prentsaurrekoaren garaian, Departamentu honek ez zuen errekurtsoa ez jasota, ez ofizialki jakinarazita ere, eta, horrenbestez, inork ezer ere ez zekien ez haren norabideari buruz, ez haren edukiari buruz ere. Albisteetan, gainera, kasazio-errekurtso bat aipatzen zen, nahiz eta hori juridikoki ezinezkoa izan.

Hartara, bada, eta adierazpen horien arrazoiari buruzko galderari erantzuteko, jakin ezazu haien arrazoia dela kautelaz jokatu beharra dagoela halako egoeretan, hain zuzen ere errekurtsoaren berri albiste agentzien bitartez eta, oro har, hedabideen bitartez baizik ezagutzen ez denean.

Prentsaurreko berean, eledunak aipatu zuen Gobernuak ez zuela denborarik izan errekurtsoa sakon aztertzeko eta zerbitzu juridikoek goiz hartan bertan eginen zutela iragarritako errekurtsoaren azterketa eta balorazioa. Hala eta guztiz ere, azterketa hori errekurtsoa organo jurisdikzional eskudunak jakinarazi ondoren baizik ezin zen egin. Geroztik jakin zen errekurtsoa prozeduraren etete-eskaria ezestearen aurkakoa zela.

Eledunak, horrenbestez, “probabilitate handiak daude errekurtsoaren aurka ez jartzeko” esaldiarekin helarazi nahi izan zuena izan zen Nafarroako Gobernuak hura norabide egokian ebazteko borondatea zuela, eta borondate hori, Departamentu honen iritziz, guztiz frogatu da, Nafarroako Unibertsitateko familiak ordezkatu dituzten elkarteek eta partikularrek aurkeztutako gora jotzeko errekurtsoak baietsi baitira.

Errekurtso horiek ebazteko foru agindua, bai eta hartatik heldu den ebazpena, epaitegiak Departamentuari, aipatutako errekurtsoa aurkeztu ondoren ireki den prozesuaren barruan, eskatu dion espedientean sartu dira.

